Gwasanaeth Nadolig
Bwcio gwyliau
Mae’n bwysig bod y cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges sef hanes y geni gwyrthiol. 
Gair o groeso ac emyn/Cân Nadoligaidd. 
Llais 1: Wyddoch chi fod mwy a mwy o bobl yn mynd ar wyliau tramor dros y Dolig? 
Llais 2: Yn ôl yr A.B.T.A. (Association of British Travel Agents) mae’r nifer o bobl sy’n gadael Prydain dros gyfnod y Nadolig yn cynyddu bob blwyddyn.

Llais 3: Yn ôl ym Mis Rhagfyr 2006, roedd 2.5 miliwn o bobl wedi gadael Prydain yn lle aros i ddathlu’r Nadolig adref.

Llais 1: Erbyn Mis Rhagfyr 2010 roedd yna 4 miliwn o bobl yn mynd dramor dros gyfnod y Nadolig. I ble mae nhw’n mynd?

Llais 2: Mae’r rhan fwyaf ohonyn nhw’n mynd i lefydd cynnes – y Canary Islands, Florida, yr Aifft, y Caribî ac Awstralia.

Llais 3: Braf iawn. Ond beth am eu teuluoedd? O’n i’n meddwl mai adeg i fwynhau cwmni’ch teulu oedd y Dolig?

Llais 1: Yn ôl yr A.B.T.A. mae 47% o’r bobl sy’n mynd dramor yn mynd i ymweld â’u  teuluoedd neu ffrindiau. Ond mae’n amlwg bod 53% o bobl yn edrych ymlaen i adael eu teuluoedd ar ôl!
Mrs.Jones: Dydyn ni byth am fynd i grwydro adeg y Nadolig eto. Roedden ni wedi bwriadu mynd i Florida dros Nadolig 2010 – ond lle fuon ni? Ar lawr Heathrow gyda chan mil o bobl eraill. Roedd y math ‘anghywir’ o eira wedi disgyn, a roedden ni i gyd yn styc yno, hefo ‘run lle i fynd!

Mr.Jones: (yn cyrraedd yn llawn cyffro) Dw i’n ffansio mynd i Israel dros Dolig!

Mrs.Jones: Dwi newydd ddeud...dydyn ni byth am fynd i grwydro adeg y Nadolig eto!

Mr.Jones: O... ty’d ‘laen (dere mlaen)! Meddylia...gawn ni antur. Israel! Bethlehem, Nasareth a Jerwsalem a pob math o lefydd eraill.
 Mrs.Jones: Na. Mae pawb dw i’n nabod sydd wedi mynd i fa’na ar eu gwyliau wedi cael amser ofnadwy.
Mr.Jones: Pwy wyt ti’n nabod sydd wedi bod yn Israel ar eu gwyliau?

Mrs. Jones: Mam a Dad.

Mr.Jones: Mae nhw’n mynd i Tenby mewn carafán bob blwyddyn!
Mrs.Jones: John a Helen o’n i’n feddwl.

Mr.Jones: I Llandudno mae nhw’n mynd....bob blwyddyn. I aros hefo Anti i Helen.

Mrs.Jones: Mair a Joseff.
Mr.Jones: I Lan...Eh? Mair a Joseff? 

Mrs.Jones: Ia. Doedd na’m lle yn y llety iddyn nhw!  Pa obaith sydd i ni?
Mr.Jones: Be wyt ti’n fwydro (Paid â siarad dwli).

Mrs.Jones: Mae’n wir tydi! Doedd na’m lle yn y llety iddyn nhw!

Llais 1: Doedd na ddim A.B.T.A, Thomas Cook, Thompson na Trip Advisor ddwy fil o flynyddoedd yn ôl. Pan gafodd Joseff wybod bod Cesar Awgwstws wedi trefnu cyfrifiad a bod raid iddo deithio o Nasareth i Fethlehem i gael ei gyfri roedd yn gyfnod anodd iawn iddo. Roedd o newydd dderbyn newyddion syfrdanol:-

(Joseff yn cysgu, gyda angel yn ei gyfarch.)

Angel: Joseff fab Dafydd, paid petruso mynd â Mair adre i fod yn wraig i ti, am mai'r Ysbryd Glân sydd wedi gwneud iddi feichiogi. Bachgen fydd hi’n ei gael. Rwyt i roi’r enw Iesu iddo, am mai fe fydd yn achub ei bobl o'u pechodau.  Bydd y plentyn yn cael ei alw’n Immanuel (sy’n golygu "Duw gyda ni.")
(Joseff yn deffro a siarad)

 Joseff: Roedd angel wedi siarad â mi mewn breuddwyd. Er fy mod i’n poeni am fod Mair yn disgwyl babi, fe wnes i beth ddwedodd angel Duw. Cytunais i briodi Mair, ac fe es i â hi gyda mi, i gael ei chyfri ym Methlehem, Jwdea. Roeddwn i gofio galw’r plentyn yn Iesu.

Cân/emyn addas.
Llais 2: Heddiw, mae yna wythnosau os nad misoedd o baratoi cyn bod pobl yn mynd ar wyliau. Mae pobl yn mynd ar y we – mae nhw’n gwglio’r ardal, y gwestai a’r gweithgareddau sydd ar gael. Mae nhw’n mynd ar Trip Advisor er mwyn darllen be mae pobl eraill yn ddweud am yr ardal. Mae nhw’n holi eu teuluoedd a’u ffrindiau. Mae nhw’n mynd at Asiant Teithio. Mae nhw’n talu am yswiriant. Mae popeth yn cael eu drefnu gorau medran nhw.

Mr.Jones: Fedra i drefnu gwyliau da yn Israel – no problemo!

Mrs.Jones: Dw i’n dal i ddweud wrthyt ti bod Mair a Joseff wedi cael eu gwrthod yn mhob hotel!

Mr.Jones: Be wyt ti’n fwydro (Paid â siarad dwli).

Joseff: Roedd yna filoedd o bobl drwy Israel gyfan yn gorfod teithio i gael eu cyfri. Erbyn i ni gyrraedd yma i Fethlehem roedd pob man yn llawn. Roeddwn i’n cnocio ar un drws ar ôl y llall, ond yn cael fy ngwrthod bob tro. Yna penderfynu trïo un tro arall....
(Yn cnocio)
Lletywr:  Helo. Ydych chi’n chwilio am ystafell i gysgu’r nos?

Joseff: Ydw. Dw i wedi bod yn chwilio am oriau – ond mae pob man yn llawn.

Lletywr:  Ydy, mae’n brysur iawn yma oherwydd y cyfrifiad. Mae’r llety yma’n llawn hefyd. Sori.
Joseff: Plîs, plîs helpwch fi – mae Mair sy’n teithio gyda mi ... mae hi’n disgwyl babi. Mae amser y babi’n agos iawn.

Lletywr: Fachgen, fachgen – dim ond stabl sy gen i’n wag. Tydi hwnnw ddim yn lle addas i fabi bach gael ei eni.

Joseff: Plîs, plîs gadewch i ni aros yna. Mae’n bwysig fod gynnon ni do uwch ein pen.

Lletywr:  Wel...olreit. Mae croeso i chi aros yn y stabl. Dilynwch fi.

Llais 3: A dyna a fu. Cafodd Iesu ei eni mewn stabl ym Methlehem am fod dim stafelloedd yn y llety ei hun.

Cân/emyn addas e.e.2 bennill gyntaf Ganwyd Iesu, 477 Caneuon Ffydd neu 2 bennill gyntaf I orwedd mewn preseb 450 Caneuon Ffydd
Mr.Jones: Dau funud fydda i’n dewis hotel ffantastig – ac yn talu amdani. Mi fedra i wneud popeth ar y we.

Mrs.Jones: Sut fedri di ddewis hotel ffantastig mewn dau funud? Dw i ddim isio aros mewn dymp. Dw i isio aros mewn gwesty braf, rhywle sy’n cynnig brecwast mawr!

Mr.Jones: Rydyn ni’n byw mewn oes fodern – mae pawb sy’n teithio’n gwybod am Trip Advisor.
Mrs.Jones: Wel...Wnes ti ‘advisio’ fi i fynd ar ‘drip’ yn 2010 – a lle fues i? Ar lawr Heathrow.
Llais 3: Ar wefan Trip Advisor mae teithwyr yn chwilio am y gwestai gorau. Mae nhw eisiau clywed bod y gwesty’n lân, yn gyfforddus ac yn groesawgar.  

Llais 1: Gwesty Florence House: Bendigedig – 4 seren.

Llais 2: Gwesty’r Four Seasons – Croesawgar iawn a chyfleus – 3 seren.

Llais 3: Dim ond un seren oedd gan y stabl bach ym Methlehem, ac roedd honno’n sgleinio’n yr awyr uwchben. 

Llais 2: Ond, roedd yr un seren honno yn ddigon i ddenu rhai ymwelwr o bell.
Llais 1: Cafodd Iesu ei eni yn Bethlehem yn Jwdea, yn y cyfnod pan oedd Herod yn frenin. Ar ôl hynny daeth gwŷr doeth o wledydd y dwyrain i Jerwsalem.
Gŵr Doeth 1: Roedd hi’n rhyfedd iawn mai yno roedd y Brenin newydd i gael ei eni - ym Methlehem. 

Gŵr Doeth 2: Roedd Herod yn wyllt pan glywodd o’r newyddion.

Gŵr Doeth 3: Doedd Herod ddim yn neis iawn! Cheek! Dweud wrthyn ni i chwilio am y babi a wedyn mynd yn ôl i ddweud wrtho – na wnawn ni! Roedd o’n bwriadu lladd y babi bach – dwedodd angel wrthon ni.

Gŵr Doeth 1: Edrychwch mae’r seren wedi stopio draw fa’na. Uwchben y stabl bach yna. Dewch, i ni gael gweld pwy sydd yno.
Llais 1: Pan aethon nhw i mewn i'r tŷ, dyna lle roedd y plentyn hefo’i fam, Mair, a dyma nhw’n disgyn ar eu gliniau o’i flaen a'i addoli. Yna dyma nhw’n agor eu paciau a rhoi anrhegion gwerthfawr iddo – aur a thus a myrr. Rhybuddiodd Duw nhw mewn breuddwyd i beidio mynd yn ôl at Herod, felly dyma’r gwŷr doeth yn teithio'n ôl i’w gwlad eu hunain ar hyd ffordd wahanol.
Cân/emyn addas e.e. 2 bennill olaf Ganwyd Iesu, Caneuon Ffydd 477, neu Trysor Y Crud, Caneuon Ffydd 475
Llais 2: Er mai dim ond un seren oedd yno roedd yna le prysur yn y stabl ym Methlehem. Gwelwyd y doethion yno, a chriw o fugeiliaid oedd yn dathlu a moli Duw ar ôl gweld y baban Iesu. 
Llais 3: Tybed be fyddai Trip Advisor yn ddweud am y stabl ym Methlehem?
Mr.Jones: Gwranda – The Stable Inn, Bethlehem. Gwesty un seren...ond wait for it....Awyrgylch – gwych. Croeso – gwych. Lleoliad – yn berffaith ar gyfer teithwyr o bob man. Y Stable Inn – lle gwyrthiol i gael gwyliau. Dw i wedi ffeindio’r/darganfod yr union le
Mrs.Jones: Chlywais i ddim byd am frecwast!
(Mr a Mrs Jones yn gadel)

Llais 1: Mae’r Beibl yn dweud wrthyn ni fod yna dymor i bob peth, ac amser i bob gwaith. I Gristnogion, amser i cofio a dathlu ydy’r Nadolig. Mae Cristnogion yn dathlu geni Iesu Grist yn Sir Fôn a Sir Fynwy, yn Fflint a’r Ffôr ac yn Florida, Awstralia, Ethiopia a Tsieina. 
Llais 2: Dyma adnod gyfarwydd - Ioan, pennod 3 adnod 16; Ydy, mae Duw wedi caru’r byd cymaint nes iddo roi ei unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol.
Llais 2:  Mae’r adnodau yma yn dod o lyfr Eseia yn yr Hen Destament, ond yn edrych ymlaen at eni Iesu Grist - 
Achos mae plentyn wedi cael ei eni i ni; 

mab wedi cael ei roi i ni. 

Bydd e'n cael y cyfrifoldeb o lywodraethu. 

A bydd yn cael ei alw yn “Strategydd rhyfeddol, y Duw sy'n arwr, 

Tad yr oesoedd, Tywysog heddwch” 
Dathlwch eni Iesu gyda ni:
Cân/emyn addas i orffen.

